
Тэма: Прыметнік як часціна мовы. Роля прыметнікаў у мастацкіх і навуковых апісаннях
Лексічная тэма: Птушкі – нашы сябры

Мэта: даць паняцце аб прыметніку як часціне мовы, павышаць веды вучняў пра мастацкае і навуковае апісанне; вучыць складаць словазлучэнні, у склад якіх уваходзяць прыметнікі, устанаўліваць сэнсавыя і граматычныя сувязі з назоўнікам; развіваць уменне ўжываць прыметнікі ў маўленні; выхоўваць любоў, беражлівыя адносіны да птушак.

Тып урока: урок засваення новага матэрыялу.
Абсталяванне: апорныя схемы, фотаздымкі птушак, карткі з заданнямі.
Ход урока

1. Уступнае слова настаўніка

 На адрас нашай школы сёння прыйшло пісьмо ад птушак. Вось яго змест:

“Гэта пішуць птушкі:

У нас няма кармушкі,

Просім хоць бы трошкі

Зерняў, хлебных крошак.”
 Прачытаўшы пісьмо, я вырашыла, што на сённяшнім уроку мы абавязкова пагаворым аб птушках: пералётных і свойскіх, палявых і лясных, балотных і рачных, маленькіх і вялікіх, белых і чорных, хуткіх і павольных, экзатычных і родных, беларускіх…

 Лексічная тэма нашых заняткаў – “Птушкі – нашы сябры”. 
Якой часцінай мовы з’яўляюцца тыя словы, якія дапамаглі мне расказаць, аб якіх птушак пойдзе сёння гаворка? (прыметнікам)

Тэма нашых заняткаў: “Прыметнік як часціна мовы. Роля прыметнікаў у мастацкіх і навуковых апісаннях”. 

Мэты ўрока наступныя:
· пазнаеміцца з прыметнікам як часцінай мовы;

· пашырыць нашы веды пра мастацкае і навуковае апісанне;

· вучыцца складаць словазлучэнні, у склад якіх уваходзяць прыметнікі,  устанаўліваць сэнсавыя і граматычныя сувязі прыметніка з назоўнікам.
 На Беларусі налічваецца каля трохсот відаў розных птушак. Назвы некаторых з іх зараз нам напомніць “Арфаграфічная хвілінка”. 
 2. Слоўнікавы дыктант ”Арфаграфічная хвілінка”
Арол, ластаўка, страус, стрыж, круцігалоўка, дзяцел, голуб, снягір, цецярук, ястраб.

 Ці ведаеце вы, як называецца навука, якая займаецца вывучэннем птушак? (арніталогія).
3. Тлумачэнне новага матэрыялу
Апераджальнае заданне: 
 Вучань працуе ля дошкі, робіць словаўтвараліны разбор слова прыметнік: прыметнік – прымета (суф.) прымета – прымеціць (нулявая суфіксацыя); падбірае аднакаранёвыя словы да слова “прымеціць” (меціць, метка, паметка, памячаць); выпісвае лексічнае значэнне слова “метка” (метка – апазнавальны знак, кляймо, засечка на чым-небудзь) 
Праца з класам

А мы ў гэты час паспрабуем выканаць заданне “Упрыгожваем слова”. Нам патрэбна ўпрыгожыць прыметнікамі назоўнік дзяцел. У гэтым нам дапаможа наглядны матэрыял. 

1. Які колер мае пер’е гэтай птушкі? (пер’е птушкі  спалучае чорную і белую фарбы, “шапачка” чырвоная)
2. Параўнайце яе памер з памерам страуса, голуба, ластаўкі ( у параўнанні са страусам яна малая, у параўнанні з ластаўкай яна вялікая, прыблізна аднолькавая з голубам) 

3. Якая яна ў паводзінах? (хуткая, вёрткая, лоўкая, працавітая).
 Якой часцінай мовы вы карысталіся для таго, каб “упрыгожыць” назоўнік “дзяцел”? (прыметнікам).
 Пытанне да вучня, які выконваў апераджальнае заданне: Якую функцыю ў нашым маўленні адыгрывае  прыметнік? (прыметнік прымячае словы, ставіць “меткі” і, дае “апазнавальныя знакі”= абазначае прымету).

 Зараз я прачытаю 2 тэксты пра адну і тую ж птушку. У адным з іх будуць ужывацца назоўнікі без прыметнікаў, у другім кожны назоўнік будзе прымечаны. Вы паспрабуеце адгадаць, аб якой птушцы ідзе гаворка ў тэкстах.

 Тэкст 1 Птушка мае верх, ніз, лоб і горла, крылы, хвост. Яна ўмее лятаць.

Ці можаце вы зараз сказаць, пра якую птушку ідзе гаворка? 
Слухайце 2 тэкст.

 Тэкст 2 Птушка мае чорны верх, белы ніз. У яе ржава-карычневыя лоб і горла, вузкія і вострыя крылы, а хвост доўгі і раздвоены. У палёце яна вёрткая і хуткая.                                         (Энцыклапедыя прыроды Беларусі)

Для чаго патрэбны прыметнікі ў тэкстах?

(Для таго, каб мы маглі здагадацца, аб кім ці аб чым ідзе гаворка, каб мова наша стала больш дакладнай і канкрэтнай, каб слухач атрымаў правільнае ўяўленне аб прадмеце)

 Давайце вызначым тып другога тэксту.

Дадатак 1
Аснова кожнага апісання – пералік прыкмет, уласцівых пейзажу, прадмету, асобе, памяшканню, нейкай рэчы, птушцы, жывёле. Таму ў апісаннях вельмі часта карыстаюцца прыметнікамі.
Заданне: давайце запішам   тэкст, які дапаможа нам бліжэй пазнаёміцца з гэтай цікавай часцінай мовы.
Птушка мае чорны верх, белы ніз. У яе ржава-карычневыя лоб і горла, вузкія і вострыя крылы, а хвост доўгі і раздвоены. У палёце яна вёрткая і хуткая.
Комплекс пытанняў: 
1. Назавіце прыметнікі ў тэксце:… 
2. Што гэтыя прыметнік абазначаюць? (прыметы птушкі).
3. На якія пытанні адказваюць прыметнікі ў тэксце? (які? якая? якое? якія?)А, напрыклад, прыметнік ластаўчына талака? (чыя?)
(Дзеці спрабуюць самастойна сфармуліраваць правіла)
4. Падручнік нам падкажа, якая форма для прыметніка з’яўляецца пачатковай (с. 190)  Назавіце прыметнікі, ужытыя ў пачатковай форме? (чорны, белы, доўгі, раздвоены). Якія канчаткі мае прыметнік ў пачатковай форме? (-ы, -і) 
Казачны аповед (апераджальнае заданне)
 У цудоўнай краіне Марфалогіі жылі-былі два хлопчыкі. Былі яны розныя, але мелі шмат падобнага. Пачне, напрыклад, адзін з іх бегаць па склонах (прабачце, па схілах), і другі гэтак жа робіць. Адзін змяняецца па ліках, і другі тое самае робіць. Род у кожнага з іх быў вялікі: мужчынскі, жаночы і ніякі. І вельмі ж дапытлівымі былі хлопчыкі. Чаму хлопчыкі былі дапытлівыя? (Таму што любілі задаваць пытанні: хто? што?, які? чый?)

 Што ж гэта за 2 хлопчыкі, якія так спрытна бегалі па Марфалогіі? У каго з іх быў свой род, хто бегаў па склонах, ліках першы, а хто набываў граматычныя катэгорыі свайго брата?) (1 – назоўнік, 2 – прыметнік)
Вывад: род, лік, склон прыметніка залежаць ад назоўніка.

Заданне: Да прапанаваных назоўнікаў падбярыце прыметнікі, абазначце

канчаткі.

Грач, зязюля, птаства, буслы.

Дадатак 1
Звярніце ўвагу на канчаткі наз. м. р. В. скл. Чаму прыметнікі м. роду ў В. скл. маюць канчаткі –ы, -і, або –ога, -ага? Ад чаго залежыць іх выбар? Прывядзіце свае прыклады.      
 А зараз мы пабегаем па ліках, склонах, родах прыметнікаў і назоўнікаў у тэксце. Працуем у групах: 

1 група вызначае лік, 2 група вызначае род, 3 група вызначае склон назоўнікаў)

5. Сінтаксічны разбор 2 сказа. Заўважце месцазнаходжанне прыметніка паводле дзейніка і сфармуліруйце правіла. Схему адлюструйце ў апорных канспектах.

1. Прыметнік (азн.) +  2. назоўнік

                                       1. назоўнік + 2. прыметнік (вык.)  

У сказах падкрэсліце дзейнікі і прыметнікі.

6. Ці будзе з’яўляцца “хвост доўгі” словазлучэннем? Чаму?

4. Хвілінка адпачынку
А зараз я прапаную выканаць зарадку для вачэй і закалку для інтэлекту. Да прапанаваных фотаздымкаў пастрабуйце падабраць прыказкі, прымаўкі, фразеалагізмы ( паказ фотаздымкаў)

1. З вышыні птушынага палёту.

2. Абое рабое.

3. Усякая птушка сваё гняздо бароніць.

4. Малыя дзеткі – галава баліць, вырастуць – сэрца.

5. Нашто лепшы клад, калі ў дзецях лад.

 5. Замацаванне.

I. Індывідуальнае творчае заданне: Мы працавалі з тэкстам-апісаннем ластаўкі ў навуковым стылі, а … паспрабуе скласці тэкст-апісанне птушкі ў мастацкім стылі па малюнку і апорных словазлучэннях.

Чорны пінжак, белая кашуля, бліскучая шляпка.

1 група (працуе самастойна)

 Вызначце тып тэксту. Папрацуйце карэктарамі, выпраўце памылкі ў канчатках прыметнікаў трэцяга сказа. Вызначце іх род, лік, склон.

Зрабіце сінтаксічны разбор чацвёртага сказа.

1. Гэтая працавітая птушка памерам з “рукавічку” часам нагадвае камячок пер’я. 2. Затое яна мае моцны малаточак, якім здабывае ежу. 3. Апранута весялушка ў жоўтая сарафан з цёмнае палоскай, на галаве носіць чорныя касынку. 4. У паводзінах яна мітуслівая, вясёлая, зграбная.

2 група (працуе самастойна)
 Вызначце тып тэксту. Прыметнікі ў другім сказе пастаўце ў патрэбны лік, род, склон. Вызначце сінтаксічную функцыю прыметнікаў трэцяга сказа.

1. Хахлатая сініца – адзін з самых дзіўных прадстаўнікоў сямейства сініц. 

2. Гэтая невялікі птушка (яе даўжыня – усяго 13 см) мае характэрную прымету – чупрыну на галаве, якая напамінае грэнадзёрскі  шапку. 3. Верхняе пер’е ў хахлатай сінічкі чырванавата-бура-шэрае. 4. Водзіцца гэтая птушка выключна ў хвойных лясах. 
3 група (працуе з настаўнікам)
Давайце разам запішам сказ, знойдзем ў ім прыметнікі, вызначым іх род, лік, склон.

Бусел – вялікая пералётная птушка з доўгай чырвонай дзюбай і высокімі чырвонымі нагамі.

Чаму мы паставілі працяжнік?

Што злучае злучнік і ў дадзеным сказе?

Шукаем прыметнікі, вызначаем іх род, лік, склон.

ІІ.  3 група (працуе самастойна) практ. 299. Выпішыце словазлучэнні “прыметнік + назоўнік”, устанавіце іх сэнсавыя і граматычныя сувязі. Падкрэсліце словазлучэнні, ужытыя ў пераносным значэнні.

 Шэранькая птушка, салодкім сном, на белай падушцы, анямелы дом, несвядомы верабейчык, на сонечнай вярбе.
Вызначце стыль, тып тэксту. Якія словазлучэнні дапамаглі вам вызначыць стыль? Як мы іх называем на ўроках літаратуры? Як пры дапамозе іх мы апісваем прадмет? 

Першая група: самаправерка па 2, 3 пытаннях
Праверка выканання работы 2 групай:

Праверка індывідуальнага задання.   

Заданне: запішыце загадкі, адгадайце іх, знайдзіце прыметнікі, вызначце іх род, лік, склон.  

Маленькія, жоўценькія,

У палыну ляжаць,

Ціхенька пішчаць.

                            (кураняты)

Саламянае поле, лубяны плот,

А белае насенне – жывы ўсход.

                              (квактуха на яйках)

Уначы гуляе,

Удзень спачывае, 

Мае круглыя вочы, 

Бачыць сярод цёмнай ночы.

                                        (сава)

6. Падвядзенне вынікаў, Рэфлексія. Выстаўленне адзнак.
1 група: Састаўце пашпарт прыметніка
Прыметнік – гэта…

Якая абазначае…

Адказвае на пытанні…

Пачатковай формай з’яўляецца…

Марфалагічныя прыметы…

Залежаць ад…

У сказе часцей за ўсё з’яўляецца…, а можа быць…

2 група: Ці могуць прыметнікі мець наступныя канчаткі. Калі адказ станоўчы, прывядзіце прыклады.

-ога, -ымі, -у, -ае

3 група: выконвае тэст

1. Закончыце азначэнне (выберыце правільны адказ).
Прыметнік – гэта часціна мовы, якая абазначае...

а) дзеянне прадмета;

б) прымету прадмета.

2. Пазначце правільны адказ.
Прыметнікі змяняюцца...

а) па ліках, склонах, часах;

б) па ліках, склонах, родах.

3. Прыметнік адказвае на пытанні...
а) што рабіць? што зрабіць?

б) які? чый?

4. Пазначце прыметнікі:                                     

а) бель; б) вышыня; в) чысты; г) верхні; д) насіць.

5. Пішацца е ці я?
а) вячэрн..й парой; б) верхн..е адзенне; в) бела.. футра;       

г) летн..й раніцай; д) балютка.. покрыва

7. Педагагічная рэфлексія
Сябры, патрэбна выканаць просьбу птушак, гэта не так цяжка. Восенню зрабіць і павесіць кармушкі каля школы, каля дама, у парку; зімою – рэгулярна падкормліваць нашых сяброў; вясною – развесіць штучныя “домікі”. І тады нашы паркі, лясы будуць заўсёды напоўнены прыгожымі птушынымі песнямі.  

8. Дамашняе заданне § 34, 40

Скласці тэкст-апавяданне па малюнку, выкарыстоўваючы словазлучэнні “назоўнік + прыметнік” (9-10)

Практыкаванне 297 (7-8)

Практыкаванне 296 (5-6)
Дадатак 2     

                                    Скланенне прыметнікаў
	Склон
	                     Канчаткі прыметнікаў

	
	М. р
	Н. р
	Ж. р
	Мн. л.

	Н.
	-і,-ы
	-ое,-ае,-яе
	-ая,-яя
	-ія,-ыя

	Р.
	-ога,-ага,-яга
	-ога,-ага,-яга
	-ой,-ай,-яй
	-іх,-ых

	Д.
	-ому,-аму,-яму
	-ому,-аму,-яму
	-ой,-ай,-яй
	-ім,-ым

	В. вініць
	-ы,-і;-ога,-ага
	-ое,-ае,-яе
	-ую,-юю
	-ія,-ыя,-ых

	Т.
	-ім,-ым
	-ім,-ым
	-ой,-ай,-яй
	-імі,-ымі

	М.
	-ім,-ым
	-ім,-ым
	-ой,-ай,-яй
	-іх,-ых


                                                      Апісанне

         Агульнае ўражанне – Пералік розных – Агульная ацэнка

                                                 прыкмет   

Дзелавое (навуковае)                                       Мастацкае

1. Прызначэнне прадмета.                            1. Агульная ацэнка, уражанне 
2. Істотныя прыкметы:                                   ад прадмета.
а)форма, колер, памер;                                 2. Апісанне найбольш яркіх
б)матэрыял, з якога зроблены                         дэталяў, прымет, характарыс-            

  прадмет;                                                           тык.    

  в) будова, з якіх частак                               3. Адносіны аўтара да прадмета

складаецца;                                                       (з’явы), які апісваецца.
г) іншыя прыметы.                                                                 

Прыметы стылю

	Навуковы
	Мастацкі

	Навуковасць, дакладнасць выкладу. Ужыванне тэрмінаў, слоў з прамым значэннем
	Вобразныя сродкі мовы: словы з пераносным значэннем (метафары, увасабленні), сінонімы, параўнанні, мастацкія азначэнні (эпітэты)


